
SCLOPIS E PROGRÈS 
 
 
Se tal globo l’81 al è stât l’an dal handicapât, in Friûl lu ricuardìn 
siguramentri pe grande propagande militâr fate sun ogni pulpit e cun 
ogni plere. E no je migo finide, ve’. 
A voressin, tal lôr intendo, fânus crodi che une des plais plui orendis de 
nestre tiere, lis sclavitûts militârs, a sedin la nestre furtune e la nestre 
plui grande braure. 
La mascarade e à tacât ai 14 di jugn, in place grande a Udin. Rome e 
voleve «rinsaldare il rapporto tra militari e popolazione locale» (Il Punto, 
12). Tant a dî che «l’esercito italiano non vuole occupare il Friuli - (V. 
G.), ma lo vuole difendere, divenendo parte integrante». E chest al 
sarès plui che naturâl, parcè che «... i friulani hanno una storia militare 
alle spalle», stant al on. Scovacrics. Chê mo e je une bale, sâr segretari 
a la difese! Picis militârs i furlans nond’àn pes vueris forestis. O vin fat, 
rugnint o rugnant, il nestri dovê, ma militarisim no savìn nancje ce robe 
ch’e je. 
L’esercit, cumò, al vûl «difendere il Friuli». E se noaltris no volessin jessi 
difindûts? Al è se mai il Friûl che al à di difindisi da l’ltalie, ch’e ven 
chenti di parone a scjafoânus nô par difindisi sè. E il Friûl al varès di 
deventâ dute une caserme (“parte integrante”), cun dutis lis pestilencis 
che a vegnin daûr: espropris, robariis, droghe, putaneçs ... 
«Queste cose doveva dirle in occasione del terremoto, non ora!» i à 
berlât a la Pupine il gjen. Rambaldi, neri parcè che jê i contave di chestis 
bielis robis. Ma se un esercit al va a dâ une man tune disgracie, nol fâs 
un plasê di scugnî rifondilu dopo. Al fâs dome il so dovê e chel di un stât 
civîl. Che se un gjenerâl al bute in muse chestis robis, nol fâs âltri che 
dâur cuarde a di chêi furlans, simpri di plui, che a pensin che l’ltalie no 
sedi un stât civîl. 
Ancje il proveditôr Imbriani, galopin de talianitât dai plui scuadrâts e 
puntilgjôs, al à invidât mestris e fruts a lâ a viodi a passâ in schirie i 
soldâts denant Madone di Gracie. Propit lui che ur veve inibît a la canae 
di fâ il compit par furlan a scuele. E cheste no si varès di clamâle 
colonizazion militâr? 
Al è dibant che il ministri Lagorio al vedi clamât 15.000 di lôr a gratis a 
sintî i Pooh te caserme di Remanzâs (che, intant dal teremot, no si 
podeve meti dentri nissun, nancje provisori e tune streme di chê sorte) 
cun tant di corieris militârs a disposizion. O che il Comant de Division 
Mantue al vedi organizât, dai 11 ai 20 di setembar, la 15e «settimana 
sportiva delle forze armate», incensade di fâ ingomut di dute la stampe 
locâl. O che il gjen. Jucci al vegni fûr cu la sflocje di clamâ a gustâ un 
soldât par cjase, par no che a sintin la nostalgjie. Si ju mande a cjase e 
cussì e passe la nostalgjie ... 

Il fat al è che passe 70.000 soldâts che a vegnin a fâ pratiche in Friûl, a 
son masse. Che di fat nissune regjon no vûl vêju. Parcé il pressident de 
Sicilie, che al jere dacuardi di acetâ i missii merecans sperant che nus ai 
ficjassin magari sù a nô, cumó nol vûl savênt a pats che jai sgnachin te 
sô braide? Che a provin mo ancje lôr il progrès! 
Chest se dut al va ben. Ma leint la stampe dal Friûl, ch’e dîs simpri 
mancul di ce che al sucêt, dome un vuarp o un stupit o un vendût al 
podarès cuntindi, in dì di vuê, che i soldâts a puartin progrès. Cjacaris a 
son cjacaris e i fats a son chescj: 
 
«Un militare condannato per possesso di droga» (Il Piccolo 
3.6.81). 
F. Polignone, di Cinisel Balsamo, de caserme Cavarzerani, lu àn metût 
dentri parcè che i àn cjatât parmìs 2.115 grams di eroine e 3.314 grams 
di hashish che al jere daûr a vendi. In caserme al veve ancje 
l’armamentari che a doprin chê int alì. 
 
«Arrestati due militari su un'auto rubata» (Il Gazzettino 17.6.81). 
S. Morra di Cassin e N. Tessella di Benevent, de caserme di Orcenico, a 
levin atôr cuntune 500 robade a Cjasarse. 
 
«Furto d’autoradio, un mese ai militari» (Il Gazzettino 8.7.81). 
Doi soldâts dal grop Cosseria, V. Petrucci e L. Caratozzolo, un di Gjenue 
e chel âltri di Rome, in servizi a Cjasarse, a àn robât l’aradio te 
machigne di S. Zuin, che le veve lassade sierade tal scjali feroviari di 
Cjasarse.  
 
«L’auto viaggiava con la benzina della caserma» (Il Gazzettino 
13.7.81) 
Trê soldâts, L. Bordignon di Castelfranc Venit, S. Corsini di Pizigheton e 
M. Galantini di Bovolon, de caserme Berghin di Udin, ju àn brincâts che 
si passavin lis tanichis di benzine parsore dal mûr. 
 
«Arrestato un militare con hashish» (Il Gazzettino 17.7.81). 
C. De Piante di Milan, soldât a Taurian, lu àn pilucât tal centri di 
Spilimberc cun 20 grams di hashish e metût dentri. 
 
«Protesta per l’aggressione ad un civile» (Il Gazzettino 21.7.81). 
«... un soldato in borghese, redarguito per il disturbo ed il 
danneggiamento della cosa pubblica a cui era intento, ha colpito con 
un’arma da taglio all’avambraccio destro lo spilimberghese Giuseppe 
Giacomello». 
 
«Sorpreso un militare con l’autoradio rubata» (Il Piccolo 28.7.81). 

U. Eleuteri Barsanti di Ostie, te caserme di Cjasarse, lu àn metût dentri 
parcè che i veve robât l’aradio te machigne a R. Prevarini di Pordenon. 
 
«Arrestati per furto due militari di leva». (Il Piccolo 3.8.81). 
S. Tofano di Monselice e A. Castellani, in servizi cul Gjenio pionîrs a 
Glemone, a àn robât a Tàrvis l’aradio e altris robutis de machigne di A. 
Losetto di Cormons. 
 
«Tentato furto: nei guai un Visconti di Modrone» (Il Messaggero V. 
3.8.81). 
Gian Galeazzo Visconti di Modrone, di Milan, U. Pascuoncelli, di Bergamo 
e M. Galli di Perugje, di stanze a Palme cul Gjenue Cjavalarie, restâts a 
sut, a vevin tentât di robâ benzine tun distributôr di Palaçûl. 
 
«Girava in Friuli con l'auto rubata» (Il Piccolo 4.8.81). 
M. Morabito di Gjenue, soldât a Cividât, al leve atôr cence patent 
cuntune machigne robade e cuntun curtissat di 27 cm. 
 
«Sarà giudicato per furto dai civili e dai militari» (Il Piccolo 
11.8.81). 
L. Casalaspro di Brescie, soldât a Remanzâs, al à robât l’aradio de 
machigne di R. Contardo e strafuît doi imprescj de caserme. 
 
«Furto di indumenti: militare arrestato» (Il Messaggero V. 
12.8.81). 
F. Vacca di Avelin, de caserme Cavarzerani di Udin, al à tentât di robâ 
vistîts, scarpis, stivâi e altre munture; al à metût dut intun sac che i à 
fat fâ il varc de caserme.  
 
«Arrestati due militari con hashish» (Il Gazzettino 12.8.81). 
A. Negri e G. Figus di Milan, bersalgjîrs a Davian, ur àn cjatât intor 26 
grams di hashish. 
 
«Deve ripescare con le mani i gettoni buttati nella latrina» (Il 
Piccolo 15.8.81) 
C. Pisan di Baia Polesine, de caserme Fiore di Pordenon, al à rivât a tirâ 
fûr de cassele dal telefon de ostarie di M. Angius di Pordenon 480 
gjetons. Viodint che il paron si jere nacuart, si é sierât dentri tal cesso. I 
pulizais lu àn convint a ripiâ ducj i gjetons che ju veve butâts jù pe buse 
par no fâsai cjatâ intor. Po lu àn metût in colegjo. 
 
«Caporale arrestato per spaccio di droga» (Il Piccolo 21.8.81). 
G. Galatà di R. Calabrie lu àn brincât i garbenîrs di Scluse cun «cualchi» 
gram di hashish, che jal veve dât di tirâ ancje a di un so coleghe. 

No si pó dî, duncje, che i soldâts a sedin stâts dibant chest astât. No 
podaressino mo lâ a distraisi un cimi fûr di chenti cumò che ur àn 
dopleade la pae? Al é ce che, in font, ur àn augurât chêi che a àn scrit a 
plen campo, la prime dì dal campionât, «NO ALLE SERVITÙ MILITARI». E 
no rapresentavin ni i piês furlans ni la minorance. 

